
İlqar bəy, təşəkkür edirəm bu cür xoş təqdimata görə.   
 

Bu gün məni bu tədbirə dəvət etdiyinizə görə sizə minnətdaram. Burada 
olmağımdan çox məmnunam.  
 

Bir ay bundan öncə Bakıya gəldikdən sonra mən hökumət rəsmiləri, 
sahibkarlar, müəllimlər, din xadimləri, məcburi köçkünlər və vətəndaş 
cəmiyyətinin digər nümayəndələri ilə görüşlər keçirdim və bu görüşlərdə müasir 
Azərbaycanın müxtəlif sahələri ilə bağlı onların fikirlərini, əldə etdikləri uğurları 
və qarşılaşdıqları çətinlikləri dinlədim, ölkənin gələcəyi ilə bağlı düşüncələri ilə 
tanış oldum, Azərbaycan və Birləşmiş Ştatlar arasında olan əlaqələrdən nə 
gözlədiklərini öyrəndim.   

 
 Bu ilk ay ərzində bir şeyi yəqin etdim ki, özümün Azərbaycan haqqında 
həqiqətən də məlumatlı olduğumu hesab etmək üçün hələ bir neçə ay dinləməli və 
çalışmalıyam. Azərbaycan və azərbaycanlıların hərəkətverici qüvvəsinin nədən 
ibarət olduğunu cəmi bir ay ərzində daha yaxından dərk etmək, amerikalılar və 
Birləşmiş Ştatları 30 gün ərzində dərk etməyə çalışmaq və onları anlamaq qədər 
çətindir.    
 
 Bu baxımdan mənim bugünkü çıxışım bu istiqamətdə davam edən dialoqun 
bir hissəsini təşkil edir, amerikalılar və azərbaycanlılar arasında davamlı həyata 
keçirilən hərtərəfli və səmərəli əməkdaşlıq prosesini təzahür etdirir.    
 
 Azərbaycanda olan ilk əsas müraciətimi Azərbaycandakı Amerika Ticarət 
Palatasında həyata keçirmək qərarına gəldim və bunun iki önəmli səbəbi vardır.  
 
 Birincisi, mən dünyanın müxtəlif yerlərində, o cümlədən ən böyük ticarət 
palatalarından olan Tokio və Berlindəki Amerika ticarət palatalarında çalışmışam 
və bu qurumların qlobal iqtisadi inkişafın dəstəklənməsində əsas rol oynayan 
mütəxəssislərdən ibarət olduğunu hesab edirəm.     
 
  
 



Amerika Ticarət Palataları (AmCham-lar) müxtəlif –birbaşa qeyd etsək – 
bir-biri ilə rəqabət aparan fikirləri bir araya gətirmək imkanına malikdirlər və onlar 
ölkənin çiçəklənməsi naminə biznes fəaliyyəti üçün münasib olan və olmayanlar 
barəsində hökumətə və ictimaiyyətə məlumat verirlər.  
  
 Bu formada yüksək səriştə və peşəkar bacarıqları hər bir hökumətin “öz 
imkanları” hesabına daxildə təşkil etmək imkanı olmur, lakin Birləşmiş Ştatlarda 
ştat və yerli hökumət orqanları, eləcə də Konqres, Ağ Ev və Federal orqanlar yeni 
iş yerlərinin yaradılması, iqtisadi artım və yeni iqtisadi sektorların və fəaliyyətlərin 
inkişaf etdirilməsi baxımından bu fəaliyyətin faydalı olduğunu hesab edirlər. 
Yaponiyadakı Amerika Ticarət Palatasının üzvlərinin Yaponiya parlamentinin və 
ABŞ Konqresinin üzvləri ilə təbliğat aparmaq məqsədilə “qapı-qapı” gəzib 
görüşlər keçirdiyini, eləcə də mənim orada olduğum müddətdə Almaniyadakı 
AmCham-ın Şröder və Merkel hökumətlərinin qarşısında duran problemlərlə bağlı 
fəaliyyət göstərdiyini yaxşı xatırlayıram. Eynilə, Brüsseldəki Amerika Palatası da 
Avropa İttifaqının fəaliyyətinə öz töhfəsini verir və Çində fəaliyyət göstərən 
palatalar bu ölkənin müxtəlif dövlət orqanlarına öz köməkliyini göstərirlər.   
 
 Bu baxımdan qeyd etməliyəm ki, Azərbaycanda olduğum bir neçə həftə 
ərzində hökumət rəsmiləri məndən “ağ sənəd” kimi tanınan növbəti hesabat 
sənədinin AmCham tərəfindən nə zaman dərc olunacağını soruşmuşlar. Bu onu 
göstərir ki, buradakı AmCham və onun fəaliyyətinə qiymət verilir.    
 

Biznes nümayəndələri qarşısında çıxış etmək istəməyimin ikinci səbəbi odur 
ki, mən, Azərbaycan və Birləşmiş Ştatlar, eləcə də Azərbaycan və dünyanın digər 
bölgələri arasında iqtisadi əlaqələrin dərinləşdirilməsi üçün çox böyük potensial 
olduğunu hesab edirəm. Azərbaycanın rəsmiləri, o cümlədən ən yüksək vəzifəli 
şəxslərlə olan ilkin müzakirələrimdə də onlar bu fikri təsdiq ediblər.   

 
Birləşmiş Ştatlarda biz, fərdin yaradıcılıq qabiliyyətinə, ədalətli, məsələn 

qanunun aliliyi ilə xarakterizə olunan bir mühitdə səmərəli rəqabət apara bilmək 
imkanına, müsbət dəyişikliklərə nail olmaq, istehlakçıların istədiyi yeni ideyalar, 
mal və xidmətləri təmin etmək qabiliyyətinə, ictimai rifahı və inkişafı daha da  
sürətləndirmək bacarıqlarına qəti şəkildə inanırıq.  

 
  
 
 
 
 



Ona görə də, bu gün mən yeni iş yerlərinin yaradılması, maddi rifah və 
çiçəklənmənin təmin olunması üçün özəl sektorun gücündən istifadə olunması 
barəsində danışmaq istəyirəm. Azərbaycanda bu istiqamətdə həyata keçirilən 
səylərin fərdlər və sənaye sahələrinə bizim göstərdiyimiz köməklik və diplomatik 
iştirakımız vasitəsilə ABŞ hökuməti tərəfindən necə dəstəkləndiyi barəsində və 
sizin bu fəaliyyətə göstərə biləcəyiniz köməklik haqqında qeyd etmək istəyirəm.  
 
 İcazənizlə, ilk növbədə bu fəaliyyətin bizim ikitərəfli əlaqələrimizlə olan 
bağlılığını qeyd edim. Birləşmiş Ştatlar, Azərbaycanla güclü və müsbət qarşılıqlı 
əlaqələr qurmaq istəyir. Bu cür əlaqələri formalaşdırmaq və həyata keçirmək üçün 
biz düşünürük ki, bir-biri ilə sıx bağlı olan aşağıdakı üç sahədə fəaliyyət göstərmək 
həlledici əhəmiyyət kəsb edir: təhlükəsizlik, enerji və iqtisadiyyat və qanunun 
aliliyi və demokratiyanın gücləndirilməsi.  
 

Üçbucaqda olduğu kimi burada da hər hansı bir tərəf və yaxud bucaq 
digərindən daha çox və ya daha az əhəmiyyət kəsb etmir. Onların hər biri 
əhəmiyyətlidir. Təhlükəsizlik və fundamental azadlıqlar olmadan dayanıqlı iqtisadi 
çiçəklənməyə nail olmaq mümkün deyil. Eynilə, geniş çiçəklənmə və ictimai rifah 
olmadan təhlükəsizliyə nail olmaq mümkün deyil.    

 
Bu baxımdan gəlin özəl sektorun gücündən danışaq.  

 
Aparıcı sahibkarlar olaraq bilirsiniz ki, yeni iş yerləri artıq fəaliyyət göstərən 

və yeni yaranan müəssisələr tərəfindən yaradılır. Fəaliyyət göstərən müəssisələrin 
arasında olan rəqabət və onların daha da böyüməsi yeni iş yerlərinin yaranmasına 
səbəb olur. İnnovasiya tətbiq edə bilməyən və yaxud dəyişən şəraitə və 
texnologiyaya uyğunlaşmayan müəssisələr müvəffəqiyyətsizliyə uğrayırlar.  

 
Mən uşaq olanda “Polaroid” yeni texnologiya tətbiq edən, inqilabçı bir şirkət 

idi. Atam öz şirkətinə almaq istədiyi elektrik mühərriklərinin şəkillərini çəkmək 
üçün “Polaroid”dən istifadə edirdi – o, fabriklərdə və digər sənaye məqsədlərində 
istifadə edilən böyük elektrik mühərriklərinin satışı ilə məşğul olurdu. Mənim də 
bir “Polaroid”im var idi və ondan səfərlər zamanı və yaxud dostlarımın şəkillərini 
çəkmək üçün istifadə edirdim. Bu gün isə bütün bunları rəqəmsal fotoqrafiya 
arxada qoymuşdur.    

 
 Digər tərəfdən, “Apple” və İBM kimi texnologiya şirkətləri illər keçdikcə öz 
işçilərini təkmilləşdirməklə, tədqiqat və inkişaf fəaliyyətlərinə sərmayə yatırmaqla 
və öz məhsulları və xidmətləri üçün yeni seqmentlər tapmaqla innovasiyanı uğurla 
tətbiq etmiş və yeni mühitə uyğunlaşmışlar.   
 



 Amerika innovasiyası üçün özünün yeni strategiyasına başlayarkən 
Prezident Obama demişdir, “Heç kəs növbəti böyük sənayenin hansı sahədə 
olacağını və yaxud yeni iş yerlərinin harada yaranacağını əminliklə əvvəlcədən 
deyə bilməz. Otuz il bundan əvvəl biz, internet adlı bir məfhumun iqtisadi inqilaba 
yol açacağını deyə bilməzdik. Biz nə edə bilərik – digərlərindən Amerika nəyi 
daha yaxşı edir – bu, bizim insanların yaradıcılığı və təxəyyülünün 
ilhamlandırılmasıdır”.       
 

Bir neçə il bundan əvvəl mövcud olmayan, lakin indi Amerikada hər bir 
ailənin yaxşı tanıdığı “Facebook”, “Twitter” və yaxud “NetFlix” kimi adlar bu 
yaradıcılıq və təxəyyüldən yaranmışdır.  Onlar eyni zamanda gərgin əmək və 
əzmkarlığın məhsuludur.      

  
Bu yaxınlarda ABŞ-da şist qazı və nefti sahəsində tətbiq edilmiş 

innovasiyalar enerji sənayesində inqilaba səbəb olmuşdur. Sınaqdan keçmiş 
metodlar, xüsusilə maili qazma və layların hidravlik yarılması vasitəsilə “pik neft” 
hasilatından danışmaq əvəzinə, Birləşmiş Ştatlar artıq bir neçə ildir ki, neft 
hasilatını gündəlik bir milyon barel həcmində artırmağa müvəffəq olmuşdur. İndi 
ABŞ-da şist istehsalı, düzgün qiymət məlumatları təqdim olunduğu halda neft və 
qaz resurslarının bazara tez bir vaxtda çıxarılması imkanına malik olan neft 
sənayesinin “stabilləşdirici istehsalçısı” hesab edilir.  Eynilə, 10-15 il bundan əvvəl 
verilən proqnozlara uyğun olaraq milyonlarla kub metr təbii qaz idxal etmək 
əvəzinə, Birləşmiş Ştatlar dünyada qaza olan böyük marağın nəticəsində, eləcə də 
yaxın gələcəkdə bizim real olaraq əsas qaz ixracatçısına çevrilməyimiz üçün təbii 
qaz istehsalında nəzərəçarpan artıma nail olmuşdur.  

 
 Bizim fərdlərin və özəl sektorun gücünə olan möhkəm inamımız 
Azərbaycanla olan əməkdaşlığımızda aparıcı qüvvə rolunu oynayır.   
 
 Bunun ən bariz nümunəsi kimi ABŞ-ın Beynəlxalq İnkişaf Agentliyi 
tərəfindən həyata keçirilən proqramları, ABŞ-ın Xaricdə Özəl İnvestisiyalar 
Korporasiyası tərəfindən kiçik və orta sahibkarlığa kredit verilməsini dəstəkləyən 
kredit qarantiyalarını və Asiya İnkişaf Bankının həyata keçirdiyi kənd yerlərində 
yol tikintisi layihələri çərçivəsində bizim beynəlxalq maliyyə institutlarının 
infrastruktur xərclərinə verdiyimiz dəstəyi qeyd etmək olar.  
 

Bununla belə, bu məqsədlərin reallaşması sahəsində bizim göstərdiyimiz 
fəaliyyət birbaşa maliyyə dəstəyi çərçivəsindən kənara çıxır. Təhsil mübadiləsini 
gücləndirmək üçün biz yerli universitetlərlə əməkdaşlıq edirik və qabaqcıl 
beynəlxalq təcrübəni paylaşmaq üçün yerli müəssisələri təcrübə proqramlarında 
iştiraka cəlb edirik.   



Diplomatik sahədə biz, Azərbaycanın Ümumdünya Ticarət Təşkilatına üzv 
olması istiqamətində öz köməkliyimizi göstərmişik. Məndə olan məlumata əsasən 
ötən həftə baş tutmuş ikitərəfli danışıqlar sessiyası məhsuldar olmuşdur. ÜTT-yə 
üzvlük özünün qeyri-neft ixracı sektorlarının inkişafında maraqlı olan Azərbaycana 
beynəlxalq ticarətin 95%-ni tənzimləyən bir təşkilatda söz sahibi olmağa kömək 
edəcəkdir.    
  
 Biz, Mədən Sənayesində Şəffaflıq Təşəbbüsləri (MSŞT) layihəsində 
Azərbaycanla tərəfdaş olaraq birgə çalışırıq. İlk gündən etibarən Azərbaycanın bu 
Təşəbbüsdə iştirakı xarici investorlara aydın və müsbət bir işarə vermişdir. Kapital 
uğrunda beynəlxalq aləmdə gedən qızğın rəqabəti nəzərə alsaq MSŞT-də iştirak, 
üstünlüklərin çatdırılmasına kömək edir, bu, öz pulunu yatırmaq üçün hansı 
ölkələrin daha yaxşı olduğuna bir işarədir.      

 
 Biz, turizm və ticarətin daha da sürətləndirilməsinə nail olmaq üçün Açıq 
Səma hava nəqliyyatı üzrə sazişin imzalanması istiqamətində danışıqlar aparırıq. 
Biz, vergi saxtakarlığına qarşı birgə mübarizə aparırıq. Biz, Azərbaycana 
perspektivli peyk sənayesinin inkişafında, burada qlobal bazarın inkişaf 
dinamikasını yaxından öyrənməyə və digər çətin bir sahə olan rəqabət aparmağın 
yollarının müəyyən olunmasında köməklik göstəririk.   
 
 Qeyd etdiyim bu fəaliyyət sahələrinin hər biri bizə güclü əlaqələr qurmağa 
kömək edəcəkdir. Mən burada böyük potensial görürəm və buna görə də daha çox 
çalışmaq istəyirəm. Buna görə də, daha güclü və uzun-müddətli əlaqələrin 
qurulmasında sizin hər birinizi mənə, Azərbaycana və Birləşmiş Ştatlara köməklik 
göstərməyə çağırıram.     
 

Çünki innovatorlar məhz sizlərsiniz. Siz sahibkarlarsınız. Siz, insanların 
gücünü, yaradıcılığını, uyğunlaşmanı və inkişafı dərk edən liderlərsiniz. Siz, hər 
bir fərdin xəyallar qurması və ona uyğun hərəkət etməsinə imkan verən açıq və 
yaradıcı mühitə ehtiyac olduğunu anlayırsınız. Uğurlu müəssisələr yaratmaqla və 
yaxud onları idarə etməklə yeni iş yerlərini – xüsusilə də gənc azərbaycanlılar üçün 
- məhz siz yaradırsınız və bütün bunlar imkanları genişləndirəcək və qarşıdakı 
illərdə ümumi rifahın inkişafını təmin edəcəkdir.   
 
 Təşəkkür edirəm və məmnuniyyətlə sizin suallarınızı cavablandırmağa və 
müzakirə aparmağa hazıram.  
 


